
Ўзбекистон Республикаси номидан.

Ҳ   У   К   М


2021 йил февраль ойининг 11 куни, жиноят ишлари бўйича Қўрғонтепа туман суди, туман суди биносида очиқ суд мажлисида раислик қилувчи туман судининг раиси И.Эргашевнинг раислигида, О.Газиевнинг котиблигида, тарафлардан давлат айбловчиси туман прокурори катта ёрдамчиси Ш.Махмудов, судланувчи Д.Толиповнинг ҳимоячиси Б.Соипов, жабрланувчи А.Ғофуровлар иштирокида, Толипов Диёрбек Дилшодбек ўғлига нисбатан 1709-2101/17-сонли жиноят ишини кўриб чиқди. Иш ҳужжатларига кўра:

Толипов Диёрбек Дилшодбек ўғли (Tolipov Diyorbek Dilshodbek o’g’li), 1999 йил 05 февралда Қорасув шаҳрида туғилган, миллати ўзбек, Ўзбекистон Республикаси фуқароси, маълумоти ўрта-махсус, ишламайди, уйланмаган, Қорасув шаҳри, А.Темур МФЙ, А.Темур кўчаси, 138-уй, 23-хонадонда яшаган, 2020 йил 11 декабрь куни қамоққа олиш тарзидаги эҳтиёт чораси қўллаш қўлланилган, айблов хулосаси нусхасини 2021 йил 07 февраль куни олган.
Ўзбекистон Республикаси ЖКнинг 105-моддаси 2-қисми “м” банди билан айбланган.

Суд, судланувчи, жабрланувчи ва гувоҳнинг кўрсатувларини тинглаб, жиноят ишидаги ҳужжатларни ўрганиб чиқиб ва ишда мавжуд бўлган далилларга баҳо бериб, қуйидагиларни






А  Н  И  Қ  Л  А  Д  И :

Толипов Диёрбек Дилшодбек ўғли 2020 йил 10 декабрь куни соат 
1630 ларда Қорасув шаҳар, А.Темур МФЙ, Райхон кўчасида ўзига олдиндан таниш бўлган Ғофуров Авазбек Улуғбек ўғлига “нега синглим билан ишқий муносабатда гаплашиб юрибсан” деб у билан ўзаро ушбу масалада гап тортишиб, жанжаллашиб, жанжал давомида ёнида бўлган совуқ қурол сифатида фойдаланиши мумкин бўлган хўжалик пичоғи билан А.Ғофуровни чап кўкрак, ўнг болдирига, чап ва ўнг сон юқори учлигига ҳамда ўнг оёқ кафт соҳаларига бир маротабадан уриб, қасддан ўртача оғир тан жарохати етказган.

Республика суд-тиббий экспертиза илмий-амалий маркази Андижон вилоят филиали суд тиббий экспертизасининг 29.12.2020 йилги 78-сонли қўшимча экспертиза хулосасига кўра, А.Ғофуровда “кўкрак қафаси олдинги юзаси чап томони орқа қўлтиқ ости чизиғи бўйича 10-11 қовурғалар проекциясида (жарохат канали юқоридан пастга, бел умурқаси поғонаси бўйлаб йўналган, чуқурлиги 4,0 см.га тенг), кўкрак қафасини тешиб ўтмаган, мускул қаватларини жарохатлаган санчиб-кесилган-тикилган яралар, чап сон сохасида юқори учлигидан орқадан олдинда тешиб ўтувчи (сквозная) санчилган енсилган яраси, кўкрак қафаси олди юзаси чап томонида 
3-4-қовурғалар орасида, ўнг сон сохасида, чап болдир юқори учлиги ички ён юзасида, ўнг оёқ кафт сохаси ички юзасида санчиб-кесилган-тикилган яралар ва чап елка пастки учлиги ташқи юзасида юзаки кесилган яра” жарохатлари аниқланиб, ушбу жарохатлар ўткир санчувчи, кесувчи хусусиятга эган бўлган жисмни кўп маротаба такрорий таъсири натижасида етказилган бўлиб, ҳаёт учун хавфлилик мезонига кўра ўртача оғир тан жарохатлари даражасига кириши аниқланган. 


Судланувчи Д.Толипов суд мажлисида, айбига тўлиқ иқрор бўлиб, 2020 йил 08 декабрь куни яшаш хонадонини тартибга келтирган вақтида “МАХVI” номли уяли телефон аппарати кийимларнинг орасидан чиққанини, шунда у ушбу телефон аппарати кимга тегишли эканлигини билиш мақсадида синглиси Нозимадан сўраганини, синглиси Нозима ушбу уяли телефон аппаратини унга кўз таниш бўлган Қорасув шаҳар, А.Темур МФЙ, Райхон кўчасида яшовчи Авазбек исмли бола берганлигини, шунинг учун у билан ўзаро яширинча телефон орқали гаплашиб юрганлигини айтганини, шундан сўнг телефон аппаратини хотирасидан Авазбекнинг телефон рақамини излаб топиб, қўнғироқ қилганини, Авазбек телефонини олмаганини, 2020 йил 10 декабрь куни Авазбек билан телефонлашиб, Авазбекка А.Темур МФЙдаги кўп қаватли уйларнинг орасидаги савдо дўконига келишини, у билан синглиси Нозима ўртасидаги бўлган муносабати тўғрисида ўзаро гаплашиб олишиларини айтганида, Авазбек рози бўлганини, у Авазбекни спортнинг бокс йўналиши бўйича шуғулланганлигини, унга кучи етмаслигини ҳамда агарда у шериклари билан келса уларни қўрқитиб қочиш ниятида савдо дўконида бўлган бир дона хўжалик пичоғини ўзи билан олиб, устидаги жинсий шимининг орқа ўнг томонига солиб, Авазбек билан кўришиш учун Бахтиёр аканинг яшаш хонадони ёнига борганини, борган вақтида Авазбек ҳамда унинг ошнаси Омаджонларни турганлигини кўриб, Омаджон билан саломлашиб, Авазбекка ёлғиз гаплашиб олишларини айтиб, бироз узоқлашганини, шунда Авазбек унга “нима гапиз бор” деб қўлларидан ушлаганида, Авазбекни унга ташланяпти деб чўнтагидаги хўжалик пичоғини олиб уни қўрқитмоқчи бўлганини, шундан сўнг қўлидаги хўжалик пичоғи билан Авазбекнинг чап биқинига бир маротаба урганини, у ўзининг ҳаракатларини бошқара олмай ерга йиқилганини, Авазбек ерда ётган ҳолатда оёқлари билан уни тепаётганида, ўзини ҳимоя қилиш мақсадида унинг оёқлари орасига қўлида бўлган хўжалик пичоғи билан бир икки маротаба уриб юборганини, шу вақтда Омаджон келиб уларни жанжаллашмасликларини айтганида, Авазбек ўрнидан туриб кетиб юборганини, ўзи эса савдо дўконига қайтиб кетганини, орадан бироз вақт ўтиб маҳалла профилактика инспектори келиб ўзи билан уни Қорасув шаҳар ИИБга олиб кетганини, Авазбекни ўлдириш мақсади бўлмаганини, ҳозирда Авазбек билан ярашиб олишганини, айбига иқрор ва чин кўнгилдан пушаймонлигини, қамоқда ўтириб хатосини тушуниб етганини, унга енгиллик беришни сўраб кўрсатув берди.

Жабрланувчи А.Ғофуров суд мажлисида, 2011 йилдан бошлаб Қорасув шаҳар 6-умумтаълим мактабидаги “бокс” йўналишидаги спорт тўгарагига кириб шуғулланиб келганини, мактабни тамомлаганидан сўнг, 2017 йилда Андижон саноат ва транспорт касб-ҳунар коллежига ўқишга кириб, Андижон шаҳрига кетганини, шундан сўнг 6-мактабга ўзининг ишлари билан борганида, у ерда кейинчалик танигани Толипова Нозимахонни кўриб ёқтириб қолганини, шундан сўнг Н.Толипова билан танишиб Нозима билан бир неча маротаба кўришиб гаплашиб юрганини, 2020 йил 09 декабрь куни соат тахминан 1100 ларда Нозимага қўнғироқ қилганида, кимдур телефонни кўтариб “аъло” деб жавоб бериб гапирмасдан телефон аппаратини ўчириб қўйганини, орадан бироз вақт ўтиб Нозиманинг акаси Д.Толиповни телефон рақамидан унинг телефон рақамига қўнғироқ бўлганида кўтармаганини, шу вақтда Нозимага берган телефон аппаратини акаси топиб олганлигини билганини, 2020 йил 10 декабрь куни Нозиманинг акаси Д.Толипов билан телефонлашиб, у билан А.Темур МФЙ худудида кўришишликка келишганини, шундан сўнг ошнаси Омадбек билан биргаликда А.Темур МФЙдаги Райхон кўчасига боришганини, Д.Толипов билан кўришиб, четроққа ўтиб гаплашмоқчи бўлишганини, у 30 мертча юриб йўлда тўхтаб, ортига қараганида Д.Толипов қўлига хўжалик пичоғини олаётганлигини кўриб, ўзини химоя қилиш учун Д.Толиповнинг қўлига осилганини, шунда Д.Толипов уни чап томон биқин соҳасига, чап томон кўкрагини тепа соҳасига, икки оёғининг сон соҳаларига ҳамда ўнг оёқ пастки кафт соҳасига бир неча маротаба пичоқ билан уриб тан жароҳати етказганини, шу вақтда ошнаси Омадбек келиб Д.Толиповга урмаслигини айтганида Д.Толипов тўхтаганини, Д.Толиповни тўхтаганлигидан фойдаланиб ўрнидан туриб қочиб кетганини, шундан сўнг 6-мактабнинг ёнига бориб, акаси Отабекка қўнғироқ қилиб, уни олиб кетишлигини айтганида акаси келиб уни Қорасув шаҳар ШТЁБга олиб борганини, судланувчининг оила-аъзолари унга етказилган зарарларни тўлиқ қоплашганини, судланувчига хеч қандай даъвоси йўқлигини, судланувчига енгиллик беришни сўраб кўрсатув берди.

Гувоҳ Д.Толипов суд мажлисида, судланувчи Толипов Диёрбек ўғли бўлишини, 2020 йил 10 декабрь куни қизи Нозимахон ўқиш учун мактабга чиқиб кетганини, шундан сўнг яшаш хонадонини тартибга келтириш мақсадида қизи Нозимахонни ҳамда ўғли Диёрбекларни усти кийимларини тартибга келтираётган вақтида, қизи Нозимахонни оёқ кийими пайпоғи орасида “MAXVI” номли уяли алоқа воситаси борлигини кўриб қолганини, шу вақтда уни хабарлар дастурига кириб, бир нечта хабарларни ўқимоқчи бўлганини, бироқ лотинча бўлганлиги сабабли ўқий олмаганини, шу сабабли ўғли Диёрбекни ёнига чақириб, топиб олган телефон аппаратини бериб, унинг ичидаги хабарларни ўқишини айтганини, ўғли телефондаги хабарларни ўқиб, “билардим, мен у болани танийман” деб унга ҳеч нимани айтмаганини, шундан сўнг ўғлидан нима ҳақда эканлигини сўраганида, ўғли унга “ҳеч нарса шунчаки ёзилган” деб гапирмаганини, шундан сўнг ўзи яшаш хонадонидан кўчага чиқиб кетганини, орадан бир неча соат ўтиб кўчада турган вақтида ўғли Диёрбек унга қўнғироқ қилиб, кейинчалик танигани Ғофуров Авазбекни дўконда бўлган хўжалик пичоғи билан бир неча маротаба уриб тан жароҳати етказганлигини айтганини, шундан сўнг зудлик билан савдо дўконнинг ёнига борганини, борган вақтида ўғлининг қўлида бир дона хўжалик пичоғи борлигини, пичоқ қизил қон эканлигини кўриб, ўғлидан нима бўлганлигини сўраганини, ўғли Диёрбек Авазбек билан ўзаро жанжаллашиб хўжалик пичоғи билан Авазбекнинг баданига бир неча маротаба уриб тан жароҳати етказганлигини айтганини, шу вақтда маҳалла профилактика инспектори Икромжон келиб, ўғли Диёрбекни ўзи билан биргаликда Қорасув шаҳар 15-сонли ИИБнинг маъмурий биносига олиб кетганини, ўғли Диёрбекка енгиллик беришни сўраб кўрсатув берди.
Д.Толиповнинг айби, жабрланувчи ва гувоҳларнинг кўрсатувлари, суд-тиббий экспертизасининг хулосаларида баён этилган холатлардан ташқари, ҳодиса содир бўлган жойни кўздан кечириш баённомаси, тақдим қилинган ашёни олиш ва кўздан кечириш баёномаси, айбланувчи Д.Толиповнинг кўрсатувларини ҳодиса содир бўлган жойда текшириш ҳақидаги баённомаси, шунингдек дастлабки тушунтириш хатлари, сўроқ қилиш баённомаларида баён этилган холатлар суд мажлисида аниқланган вокеа тафсилотларига тўла мос келиб, далиллар мажмуини тўлдириши билан ҳам тасдиқланди.

Суд, дастлабки тергов органи томонидан Д.Толиповни совуқ қурол сифатида фойдаланиши мумкин бўлган хўжалик пичоғи билан А.Ғофуровни қасддан баданига ўртача оғир шикаст етказганликда ифодаланган жиноий харакатлари Ўзбекистон Республикаси Жиноят кодекси 105-моддаси 
2-қисмининг “м” банди билан тўғри квалификация қилинган деб хисоблайди.

Суд, Д.Толиповга жазо тури ва миқдорини тайинлашда, у томондан содир этилган жиноятнинг хусусияти ва ижтимоий хавфлилик даражасини ҳисобга олиш билан бирга, унинг айбига иқрор ва пушаймонлигини, муқаддам судланмаганлигини, жабрланувчининг даъвоси йўқлигини жазони енгиллаштирувчи ҳолатлар деб топиб, жазони оғирлаштирувчи ҳолатлар мавжуд эмас деб топиб, Ўзбекистон Республикаси Олий суди Пленуминиг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги Қарорининг 3-бандида “Жиноят кодексининг 8, 54-моддаларига мазмунига кўра, жазо адолатли бўлиши-ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ҳолатларга мувофиқ бўлиши керак”, 4-банди 2-хатбошисида “Объектив омилларга, хусусан, айбдорнинг ёши, жинси, ҳомиладорлик ҳолати, ижтимоий омилларга-судланганлиги, оиладаги, жамиятдаги ҳулқ-атвори, машғулоти, давлат ёки ижтимоий мавқеи ва ҳ.к лар киради” деб кўрсатилган талабидан келиб чиқиб , унинг айбига иқрор ва пушаймонлигини, муқаддам судланмаганлигини, жабрланувчининг даъвоси йўқлигини инобатга олиб у айбли деб топилаётган қонун санкцияси доирасида озодликдан чеклаш жазоси тайинлашни ва қўшимча тақиқлар юклашни; 

Жабрланувчи А.Ғофуровнинг жиноят оқибатида етказилган моддий ва маънавий зарарлар бўйича даъвоси йўқлигини инобатга олишни; 

Суд, жиноят ишига илова қилинган 1 (бир) дона ДВД дискни жиноят иши билан бирга сақлашни;

Ашёвий далил тариқасида олиниб Қўрғонтепа туман ИИБ далилий ашёларни сақлаш хонасида сақланаётган бир дона хўжалик пичоғи ва А.Ғофуровнинг устки кийимларини йўқ қилишни лозим топади. 
Бинобарин, суд Ўзбекистон Республикаси ЖПКнинг 454-457, 462-463, 465-468, 471-473-моддаларига қўлланиб,

Ҳ  У  К  М       Қ  И  Л  А  Д  И :

Толипов Диёрбек Дилшодбек ўғли (Tolipov Diyorbek Dilshodbek o’g’li) Ўзбекистон Республикаси ЖК 105-моддаси 2-қисмининг “м” банди билан айбли деб топилсин.


Толипов Диёрбек Дилшодбек ўғлига Ўзбекистон Республикаси ЖК 105-моддаси 2-қисмининг “м” банди билан 3 (уч) йил муддатга сутканинг соат 2100дан соат 0600гача бўлган вақтида Қорасув шаҳри, А.Темур МФЙ, А.Темур кўчаси, 138-уй, 23-хонадон манзилда жойлашган яшаш жойидан чиқишни чеклашдан иборат озодликни чеклаш жазоси тайинлансин.

Жиноят кодексининг 62-моддаси тартибида Д.Толиповнинг 2020 йил 11 декабрдан 2020 йил 11 февраль кунигача эҳтиёт чораси тариқасида қамоқда бўлган 2 (икки) ойи тайинланган озодликни чеклаш жазосидан чегирилиб, ўташ учун 2 (икки) йил 10 (ўн) ой озодликни чеклаш жазоси қолдирилсин.


Д.Толиповнинг зиммасига қуйидаги қўшимча тақиқлар юклансин:


оммавий ва бошқа тадбирлар ўтказишда иштирок этмаслик; 


маҳкумларни назорат қилувчи органнинг розилигисиз яшаш жойини ўзгартирмаслик, шунингдек Ўзбекистон Республикаси ҳудудидан ташқарига чиқмаслик; 


алкоголли ва спиртли ичимликлар истеъмол қилмаслик. 


Жазони ўташ муддати маҳкум жазоларни ижро этиш инспекцияларида ҳисобга қўйилган кундан бошлаб ҳисоблансин.


Жазони ижро этиш ва маҳкум жазоси ижро этилишини назорат қилиш Қўрғонтепа туман ИИБ зиммасига юклатилсин.


Д.Толиповга жазони ўташдан қасддан бўйин товлаган, шунингдек суд томонидан зиммасига юкланган мажбуриятларни бажармаган тақдирда, суд озодликни чеклаш жазосининг ўталмай қолган муддатини бошқа турдаги жазо билан алмаштириши мумкинлиги тушунтирилсин.


Толипов Диёрбек Дилшодбек ўғлига қўлланилган эҳтиёт чораси ўзгартирилиб, суд залидан дарҳол қамоқдан озод қилинсин.

Жабрланувчи А.Ғофуровнинг жиноят оқибатида етказилган моддий ва маънавий зарарлар бўйича даъвоси йўқлиги инобатга олинсин.

Ашёвий далил тариқасида олиниб Қўрғонтепа туман ИИБ далилий ашёларни сақлаш хонасида сақланаётган бир дона хўжалик пичоғи ва А.Ғофуровнинг устки кийимларини йўқ қилинсин.

Жиноят ишига илова қилинган 1 (бир) дона ДВД диски жиноят иши билан бирга сақлансин.

Ҳукмдан норози тарафлар ҳукм эълон қилинган пайтдан, судланувчи ва жабрланувчи эса, ҳукм нусхасини олган кундан бошлаб 20 сутка ичида шу суд орқали Андижон вилоят судига апелляция тартибида шикоят ёки протест билдиришга ҳақли.

Раислик қилувчи:






И.Эргашев

Ҳукм нусхаси аслига тўғри.

Туман суди раиси:






И.Эргашев

